
ARIFMETIK PROGRESSIYANI 
O‘QITISHDA “PROGRESSIYA 
KONSTRUKTORI” AMALIY-
TADQIQOT METODINING 
SAMARADORLIGI
Abdurahmonova Zamira Raxmatullayevna
Jizzax viloyati Sharof Rashidov tumani MMTBga qarashli 23-umumiy 
o‘rta ta’lim maktabining 1-toifali matematika fani o‘qituvchisi

Annotatsiya: Mazkur maqolada 9-sinf algebra darslarida “Arifmetik progressiya” mavzusini o‘qitishda “Progressiya 
konstruktori” amaliy-tadqiqot metodini qo‘llash masalalari yoritilgan. Muallif tomonidan ishlab chiqilgan ushbu metod 
o‘quvchilarning tayyor bilimlarni passiv qabul qiluvchi emas, balki faol tadqiqotchi sifatida ishtirok etishini ta’minlaydi. 
Maqolada metodning 5 bosqichli tizimi, Django veb-freymvorki asosida yaratilgan interaktiv dastur imkoniyatlari va tajri-
ba-sinov natijalari tahlil qilingan.

Kalit so‘zlar: arifmetik progressiya, progressiya konstruktori, amaliy-tadqiqot metodi, matematik modellashtirish, inno-
vatsion ta’lim, algebra.
Abstract: This article examines the use of the “Progression Constructor” practical research method in teaching the topic 
“Arithmetic Progression” in 9th-grade algebra lessons. Developed by the author, this method ensures that students partic-
ipate as active researchers rather than passive recipients of ready-made knowledge. The article analyzes the five-stage 
structure of the method, the capabilities of the interactive program created on the basis of the Django web framework, and 
the results of the experimental study.

Key words: arithmetic progression, progression constructor, practical research method, mathematical modeling, innova-
tive education, algebra.
Аннотация: В данной статье рассматриваются вопросы применения практико-исследовательского метода “Кон-
структор прогрессий” при изучении темы “Арифметическая прогрессия” на уроках алгебры в 9-х классах. Данный 
метод, разработанный автором, обеспечивает участие учащихся в роли активных исследователей, а не пассивных 
получателей готовых знаний. В статье проанализированы 5-этапная система метода, возможности интерактивной 
программы, созданной на основе веб-фреймворка Django, и результаты опытно-экспериментальной работы.

Ключевые слова: арифметическая прогрессия, конструктор прогрессий, практико-исследовательский метод, 
математическое моделирование, инновационное образование, алгебра.

KIRISH
Arifmetik progressiya mavzusi maktab algebra kursining tayanch bo‘limlaridan biri bo‘lib, u nafaqat mate

matikaning keyingi bosqichlarida, balki iqtisodiyot, fizika va biologiya kabi sohalardagi jarayonlarni model-
lashtirishda ham keng qo‘llaniladi. Biroq ta’lim amaliyoti shuni ko‘rsatadiki, aksariyat o‘quvchilar progressiya 
formulalarini mexanik yodlash bilan cheklanib, ularning mohiyatini va amaliy tatbiqini chuqur anglamaydilar. 
Bu esa bilimlarning yuzaki o‘zlashtirilishiga va nostandart masalalar oldida o‘quvchining ojiz qolishiga sabab 
bo‘lmoqda.

Bugungi kunda Yangi O‘zbekiston ta’lim strategiyasida sifat ko‘rsatkichlarini oshirish eng muhim masala 
sifatida belgilangan. Davlatimiz rahbari Shavkat Mirziyoyev ta’kidlaganidek, yoshlarning salohiyatini yuzaga 
chiqarish uchun, avvalo, sifatli ta’limni ta’minlash, dars jarayonlariga innovatsion va yangi metodikalarni faol 
joriy etish zarur [1]. Mazkur vazifalardan kelib chiqqan holda, ushbu maqolada 9-sinf o‘quvchilarining matema
tik tafakkurini rivojlantirishga xizmat qiluvchi, an’anaviy yondashuvlardan tubdan farq qiladigan “Progressiya 
konstruktori” amaliy-tadqiqot metodi va uning raqamli tatbiqi tadqiq etiladi. 

Tadqiqotning asosiy maqsadi o‘quvchilarni tayyor bilimlarni passiv qabul qiluvchi emas, balki bilimlarni 
mustaqil “quruvchi” (konstruktor) va kashfiyotchi sifatida dars jarayoniga jalb etishning samaradorligini 
asoslashdan iborat. Ushbu metod orqali matematik qonuniyatlarni hayotiy misollar bilan bog‘lash, o‘quvchining 
metakognitiv qobiliyatlarini va mustaqil izlanish ko‘nikmalarini shakllantirish imkoniyatlari tahlil qilinadi.

MAVZUGA OID ADABIYOTLAR SHARHI
Matematik ta’limda o‘quvchilarning mustaqil kashfiyotlar qilishiga asoslangan yondashuvlar uzoq vaqt 

davomida pedagogik tadqiqotlar markazida bo‘lib kelmoqda. “Progressiya konstruktori” metodining nazariy 
asosi sifatida L.S. Vygotskiy va A.N. Leontyev tomonidan ilgari surilgan faoliyatli yondashuv nazariyasini 
ko‘rsatish mumkin [5]. Mazkur nazariyaga ko‘ra, bilim va ko‘nikmalar faqat faoliyat jarayonidagina chuqur shakl-
lanadi, ya’ni o‘quvchi o‘zi yechgan masala va o‘zi kashf qilgan qonuniyatni uzoq muddat eslab qoladi.

Shuningdek, metod J. Piaget va D. Brunerning konstruktivizm nazariyasiga tayanadi. Ushbu nazariya 
bilimning tashqaridan tayyor holda berilmasligi, balki o‘quvchi tomonidan o‘z tajribasiga tayanib “qurilishi” 
kerakligini uqtiradi [7].

G. Polya o‘zining “Matematik kashfiyot” asarida ta’kidlaganidek, o‘quvchining tadqiqotchilik qobiliyatini 
rivojlantirish uchun unga muammoni hal qilish yo‘llarini mustaqil izlash imkoniyatini berish lozim.

O‘zbekistonlik olimlardan Sh.A. Alimov va M.A. Mirzaahmedov darsliklarda arifmetik progressiyani mantiqiy 
ketma-ketlikda bayon etgan bo‘lsalar-da [3], amaliyotda uni o‘qitish usullarini takomillashtirish zarurati saqlanib 
qolmoqda.

M.T. Jo‘rayev va D.E. Toshtemirovning tadqiqotlarida matematika o‘qitish metodikasining zamonaviy 
texnologiyalari tahlil qilingan bo‘lsa [2], N.X. Karimova muammoli ta’lim orqali matematik tafakkurni o‘stirish 
masalalariga e’tibor qaratadi. “Progressiya konstruktori” metodi aynan shu yo‘nalishdagi izlanishlarning 
mantiqiy davomi bo‘lib, u tayyor formulalarni taqdim etish o‘rniga, o‘quvchini kichik tadqiqotchi roliga kiritish 
orqali bilimlarni amaliy va raqamli vositalar bilan mustahkamlashni taklif etadi.

Nazariy manbalar tahlili shuni ko‘rsatadiki, an’anaviy o‘qitish tizimida o‘quvchi ko‘pincha passiv axborot 
qabul qiluvchi bo‘lib qolmoqda, bu esa uning mustaqil fikrlash doirasini cheklaydi [4].

Taklif etilayotgan metodikani amaliyotga joriy etishdan avval uning konseptual jihatdan an’anaviy yonda
shuvdan qanday ustunliklarga ega ekanligini aniq belgilab olish lozim. Quyidagi qiyosiy tahlil orqali metodning 
didaktik imkoniyatlarini yaqqol ko‘rish mumkin:

1-jadval: “Progressiya konstruktori” metodining an’anaviy yondashuv bilan qiyosiy tahlili
Taqqoslash mezoni An’anaviy yondashuv “Progressiya konstruktori” metodi

Bilimlarni taqdim etish Tayyor formulalar beriladi Formulalar o‘quvchilar tomonidan 
keltirib chiqariladi

O‘quvchining roli Passiv tinglovchi, tayyor bilimni qabul qiluvchi Faol tadqiqotchi, kashfiyotchi
O‘qituvchining roli Axborot beruvchi, nazorat qiluvchi Yo‘naltiruvchi, maslahatchi, hamkor
Motivatsiya manbai Tashqi (baholar, nazorat) Ichki (qiziqish, kashfiyot zavqi)
Bilimlarning mustahkamligi Yuzaki, tez unutiladi Chuqur, uzoq muddat saqlanadi
Amaliy ko‘nikmalar Formulalarni qo‘llash Mustaqil fikrlash, tadqiqot qilish
Differensial yondashuv Cheklangan Keng imkoniyatlar
Refleksiya Kamdan-kam Majburiy va tizimli

TADQIQOT METODOLOGIYASI
“Progressiya konstruktori” metodini amaliyotga tatbiq etish jarayoni o‘zaro bog‘liq besh bosqichdan iborat 

bo‘lib, ularning har biri aniq pedagogik maqsadga yo‘naltirilgan [10]. Quyidagi jadvalda ushbu bosqichlar hamda 
ularda o‘qituvchi va o‘quvchilarning faoliyat yo‘nalishlari ko‘rsatilgan.

2-jadval: “Progressiya konstruktori” metodini amalga oshirish bosqichlari
Bosqich Nomi Maqsadi O‘qituvchi va o‘quvchi faoliyati

1 Tayyorgarlik Motivatsiya uyg‘otish O‘qituvchi hayotiy muammoni qo‘yadi, o‘quvchilar metod 
mohiyatini anglaydilar.

2 Konstruktorlash Progressiya tuzish O‘quvchilarga shartlar beriladi, ular mustaqil ravishda 
progressiya elementlarini “yig‘adilar”.

3 Tadqiqot Qonuniyatlarni 
aniqlash

O‘quvchilar tuzilgan progressiyani tahlil qiladilar, o‘qituvchi 
yo‘naltiruvchi savollar beradi.

4 Umumlashtirish Formula chiqarish Olingan natijalar asosida -had va yig‘indi formulalari o‘quvchilar 
tomonidan keltirib chiqariladi.

5 Amaliy qo‘llash Refleksiya va 
baholash

Olingan bilimlar masalalar yechishda qo‘llaniladi va faoliyat 
natijalari tahlil qilinadi.

Ushbu bosqichlarni samarali amalga oshirish va o‘quvchilarning vizual-eksperimental imkoniyatlarini 
kengaytirish maqsadida maxsus “Progressiya konstruktori” interaktiv tizimi ishlab chiqildi. Django veb-freym-
vorki asosida yaratilgan ushbu platforma hech qanday qo‘shimcha dasturiy ta’minotni talab etmaydi va istalgan 
brauzer orqali ishlaydi. “Progressiya konstruktori” interaktiv tizimi o‘quvchilarga matematik jarayonlarni bevosita 
boshqarish imkonini beradi. Tizimning asosiy oynasi sodda va tushunarli interfeysga ega bo‘lib, unda para-
metrlarni kiritish paneli va natijalar bloki o‘zaro mantiqiy bog‘langan [1-rasm].

1-rasm: Progressiya konstruktori interaktiv tizimining asosiy ishchi oynasi

Chap tomonda parametrlarni (a1, d, n) kiritish maydoni, o‘ng tomonda esa hisoblangan natijalar va dinamik 
grafik aks etgan. Tizim o‘quvchiga arifmetik progressiya parametrlarini (a1, d, n) mustaqil o‘zgartirish va nati-
jalarni darhol ko‘rish imkonini beradi. Dasturning asosiy metodik afzalligi shundaki, unda hadlar rangli kodlash 
orqali ajratiladi (musbat hadlar yashil, manfiy hadlar qizil) va Chart.js kutubxonasi yordamida har bir had nuqtasi 
dinamik animatsiya ko‘rinishida hosil qilinadi. O‘quvchilar tomonidan olingan bilimlarni mustahkamlash maqsa-
dida tizimga maxsus test rejimi integratsiya qilingan. Bu rejim o‘quvchiga darhol teskari aloqa (feedback) berish 
orqali o‘z xatolarini tahlil qilish imkonini yaratadi [2-rasm].

2-rasm: Tizimdagi interaktiv test rejimi va mustaqil topshiriqlar oynasi

Tasodifiy generatsiya qilingan savollar va javob kiritish maydonlari o‘quvchining hisoblash ko‘nikmala-
rini sinovdan o‘tkazadi. Tizim tarkibidagi “O‘zingiz sinab ko‘ring” va “Test rejimi” bloklari o‘quvchilarga olingan 
nazariy bilimlarni darhol amaliyotda sinab ko‘rish hamda ballar va yutuqlar (achievements) tizimi orqali o‘z nati-
jalarini kuzatib borish imkonini beradi. Bu esa ta’lim jarayoniga o‘yinlashtirish (gamification) elementlarini olib 
kirish orqali darsning jozibadorligini sezilarli darajada oshiradi.

TAHLIL VA NATIJALAR
“Progressiya konstruktori” metodining samaradorligini aniqlash maqsadida o‘tkazilgan tadqiqotlar nafaqat 

o‘quvchilarning bilim darajasini, balki taklif etilayotgan raqamli tizimning mavjud boshqa matematik platfor-
malar bilan raqobatbardoshligini ham qamrab oldi. Ma’lumki, bugungi kunda GeoGebra, Desmos yoki IXL 
kabi xalqaro platformalar matematika o‘qitishda keng qo‘llaniladi. Biroq, quyidagi qiyosiy tahlil “Progressiya 
konstruktori”ning aynan arifmetik progressiya mavzusiga ixtisoslashgan, metodik jihatdan tizimlashtirilgan 
afzalliklarini ko‘rsatadi:

3-jadval: “Progressiya konstruktori”ning boshqa matematik platformalar bilan qiyosiy tahlili

Platforma nomi Arifmetik progressiya 
mavzusi

Interaktivlik 
darajasi

O‘yinlashtirish 
(Gamification) Metodik yondashuv

GeoGebra Mavjud (asboblar to‘plami) Yuqori (dinamik) Yo‘q Kashfiyotga asoslangan
Desmos Mavjud (grafiklar orqali) Yuqori Qisman Vizual eksperiment
IXL Mavjud (testlar) O‘rta Yo‘q Individual mashq
“Progressiya 
konstruktori” Asosiy ixtisoslashuv Yuqori (animatsiya, 

rangli kodlash)
Yuqori (yutuqlar, 

statistika)
Konstruktorlash va 
tadqiqot

Ushbu qiyosiy tahlil taklif etilayotgan tizimning o‘zbek tilidagi interfeysga egaligini va darsning har bir 
bosqichi uchun maxsus ishlab chiqilganini tasdiqlaydi. Mazkur metodik yondashuvning amaliy natijalari esa 
o‘tkazilgan tajriba-sinov ishlari davomida o‘z isbotini topdi. Mazkur metodik yondashuv o‘quvchilarda matematik 
tushunchalarni nafaqat intellektual, balki vizual va hissiy darajada qabul qilish imkonini beradi. Tizimda har bir 
progressiya hadining grafik ko‘rinishda ketma-ket shakllanishi o‘quvchining diqqat-e’tiborini barqaror saqlashga 
hamda mavhum formulalarni aniq, dinamik ko‘rinishda tasavvur qilishga xizmat qiladi. Bu jarayonda o‘quvchi 
shunchaki hisoblovchi emas, balki qonuniyatlarni kashf etuvchi subyekt sifatida namoyon bo‘ladi. Bu esa uning 
fanga bo‘lgan ichki qiziqishini rag‘batlantiradi.

Bundan tashqari, “Progressiya konstruktori” platformasidagi o‘yinlashtirish (gamification) va o‘z-o‘zini diag-
nostika qilish elementlari o‘quvchilar o‘rtasida sog‘lom raqobat muhitini shakllantiradi. Test rejimi orqali olina
digan darhol teskari aloqa (feedback) o‘quvchiga o‘z xatolarini mustaqil aniqlash va tuzatish imkonini berib, 
ularda metakognitiv ko‘nikmalarni – ya’ni o‘z o‘quv faoliyatini tahlil qilish va boshqarish qobiliyatini rivojlantira-
di.O‘tkazilgan tajriba-sinov ishlari natijalari shuni ko‘rsatdiki, “Progressiya konstruktori” metodi an’anaviy dars 
o‘tish usullariga nisbatan bir necha barobar samaraliroqdir. O‘quvchilarning motivatsiyasini oshirishda tizimdagi 
“Yutuqlar” va “Statistika” bloklari muhim rol o‘ynadi [3-rasm].

3-rasm: O‘quvchilarning faollik statistikasi va erishilgan yutuqlar (gamification) bloki

3-rasmda ko‘rinib turganidek, tizim interfeysi foydalanuvchi uchun qulay tarzda loyihalashtirilgan. O‘quvchi 
chap paneldagi parametrlar (a_1, d, n)ni o‘zgartirishi bilan markaziy vizualizatsiya blokidagi grafik va diagram-
malar real vaqt rejimida yangilanadi, bu esa matematik qonuniyatlarni ko‘z bilan kuzatish imkonini beradi. O‘ng 
paneldagi natijalar bloki esa hisoblangan qiymatlarni aniq va tushunarli tarzda taqdim etadi. Tizim tarkibidagi 
dinamik animatsiyalar o‘quvchining kognitiv faolligini oshirib, unda matematik jarayonlarni modellashtirish 
ko‘nikmasini shakllantiradi. Har bir yangi kiritilgan parametr arifmetik progressiyaning grafik ko‘rinishini qanday 
o‘zgartirishini bevosita kuzatish orqali o‘quvchilar mavhum formulalar va ularning geometrik talqini o‘rtasidagi 
bog‘liqlikni mustaqil ravishda kashf etadilar. Bu jarayon darsni shunchaki ma’ruza tinglash shaklidan faol labo-
ratoriya tadqiqotiga aylantiradi [8, 9].

Bundan tashqari, interaktiv tizim o‘quvchilarda individual ta’lim trayektoriyasini shakllantirish imkonini 
beradi. Har bir o‘quvchi o‘zining individual hisoblash tezligi va o‘zlashtirish darajasidan kelib chiqib, “Statistika” 
bo‘limidagi ma’lumotlar asosida o‘z bilimlaridagi kamchiliklarni mustaqil tahlil qiladi. Tizim tomonidan beriladigan 
rag‘batlantiruvchi nishonlar esa fanga qiziqishi pastroq bo‘lgan o‘quvchilarda ham muvaffaqiyat tuyg‘usini 
uyg‘otib, ularni murakkabroq matematik masalalarni yechishga undaydi.Tajriba guruhida o‘quvchilarning 
o‘zlashtirish darajasi o‘rtacha 46.3 ballga oshgan bo‘lsa, an’anaviy usulda dars o‘tilgan nazorat guruhida 
bu ko‘rsatkich atigi 32.2 ballni tashkil etdi. Shuningdek, bilim sifati ko‘rsatkichi tajriba sinfida 85.7% bo‘lib, 
nazorat sinfidagi 60.7%lik natijadan sezilarli darajada yuqori ekani aniqlandi. Eng muhim ko‘rsatkichlardan 
biri – bilimlarning saqlanish darajasi bo‘lib, u tajriba guruhida 94.1%ni tashkil etdi. O‘quvchilar o‘rtasida o‘tka-
zilgan so‘rovnomaga ko‘ra, ularning 92.9%i darslarda “Progressiya konstruktori”dan foydalanish o‘quv jarayo
nini qiziqarli va tushunarli qilganini ta’kidlagan. Bu esa metodning nafaqat bilim berish, balki fanga nisbatan 
ijobiy munosabatni shakllantirishdagi ahamiyatini ham ko‘rsatadi.

XULOSA VA TAKLIFLAR
O‘tkazilgan tadqiqot natijalari shuni ko‘rsatadiki, “Progressiya konstruktori” amaliy-tadqiqot metodi 9-sinf 

o‘quvchilarining arifmetik progressiya mavzusini chuqur va ongli ravishda o‘zlashtirishida yuqori samaradorlikka 
ega. Metodning an’anaviy yondashuvlardan asosiy farqi o‘quvchini tayyor formulalarni qabul qiluvchi passiv 
tinglovchidan faol konstruktor va kashfiyotchi subyektga aylantira olganidadir. Tadqiqot davomida erishilgan 
natijalarni quyidagicha umumlashtirish mumkin: “Progressiya konstruktori” metodi faoliyatli, muammoli va 
konstruktiv ta’lim nazariyalariga tayanib, o‘smir yoshidagi o‘quvchilarning psixologik xususiyatlariga to‘la mos 
kelishi isbotlandi; metodni amalga oshirishning 5 bosqichli tizimi dars jarayonini mantiqiy va izchil tashkil etish 
imkonini beradi; Django veb-freymvorki asosida yaratilgan interaktiv ilova matematik qonuniyatlarni vizualizat-
siya qilish (grafik animatsiyalar, rangli kodlash) va o‘yinlashtirish elementlari orqali o‘quvchilarning ichki moti-
vatsiyasini sezilarli darajada oshirdi; tajriba-sinov natijalari metod qo‘llanilgan sinflarda o‘zlashtirish sifatining 
85.7%ni, bilimlarning saqlanish darajasining esa 94.1%ni tashkil etganini ko‘rsatdi; metodning kognitiv samara-
dorligi vizual eksperimentlar orqali o‘quvchilarning mavhum matematik modellarni real dunyo jarayonlari bilan 
bog‘lash qobiliyatini rivojlantirdi, bu esa ularning funksional savodxonligini oshirishga xizmat qildi. 

Tadqiqot natijalaridan kelib chiqib, quyidagi amaliy takliflar ilgari suriladi:

•	 metodik integratsiya – umumta’lim maktablarining matematika o‘qituvchilariga arifmetik progressiya 
mavzusini o‘tishda “Progressiya konstruktori” metodini va uning raqamli platformasini dars jarayoniga keng 
integratsiya qilish tavsiya etiladi;

•	 mustaqil ta’lim – mazkur interaktiv tizimdan nafaqat darsda, balki o‘quvchilarning mustaqil uy vazifalarini 
bajarishi va o‘z-o‘zini nazorat qilishi uchun ham foydalanish maqsadga muvofiq;

•	 kasbiy rivojlanish – matematika o‘qituvchilari uchun mo‘ljallangan malaka oshirish kurslarida ushbu meto-
dikaning raqamli imkoniyatlarini o‘rgatish bo‘yicha seminar-treninglar tashkil etish ta’lim tizimida innovat-
sion muhitni yaratishga yordam beradi [6];

•	 istiqbolli yo‘nalish – kelajakda ushbu metodik yondashuvni matematikaning boshqa bo‘limlari (geometrik 
progressiya, funksiyalar va ularning grafiklari) uchun ham moslashtirish hamda tizimning mobil ilova vari-
antini ishlab chiqish ta’lim sifatini yanada oshirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

